
QISHLOQ XO‘JALIGI SOHASINI 
TAKOMILLASHTIRISHDA  INVESTITSION 

LOYIHALARNING IQTISODIY MOHIYATI
Israilova Xikoyat Musakulovna

Islom Karimov nomidagi 
Toshkent davlat texnika universiteti

Olmaliq filiali “Umumkasbiy va iqtisodiy 
fanlar” kafedrasi katta о‘qituvchisi

Annotatsiya: Maqolada  respublika qishloq xо‘jaligidagi, xususan, meva-sabzavotchilik tarmog‘ini rivojlantirish, tarmoqda 
investitsion loyihalar va ularning tarmoqdagi iqtisodiy о‘rni tо‘g‘risida ma’lumotlar berilgan. Mavzuni yoritishda milliy va 
xalqaro banklar ishtirokida amalga oshirilayotgan loyihalar alohida statistik raqamlar bilan keltirilgan.

Kalit soʻzlar: qishloq xо‘jaligi, meva-sabzavotchilik tarmog‘i, meva-sabzavotlarni qayta ishlash, iqtisodiy samaradorlik.
Abstract: This article provides information on the development of the agricultural sector of the republic, in particular, the 
fruit and vegetable industry, investment projects in the industry, and their economic role in the industry. In the coverage 
of the topic, projects implemented with the participation of national and international banks are presented with separate 
statistical figures.

Key words: agriculture, fruit and vegetable industry, fruit and vegetable processing, economic efficiency.
Аннотация: В данной статье представлена информация о развитии сельского хозяйства республики, в частности, 
плодоовощной отрасли, инвестиционных проектах в отрасли и их экономической роли в отрасли. При освещении 
темы отдельными статистическими цифрами представлены проекты, реализуемые с участием национальных и 
международных банков.

Ключевые слова: сельское хозяйство, плодоовощная отрасль, переработка фруктов и овощей, экономическая 
эффективность.

K I R I S H 
Respublika qishloq xо‘jaligida modernizatsiyalash jarayoni hamda innovatsion texnika va texnologiyalarni 

joriy etish iqtisodiyotni rivojlantirishdagi asosiy maqsadlardan biridir. Ushbu maqsadni amalga oshirish  
malakali ishchi va mutaxassislarga bо‘lgan talabning yuqoriligi, xizmat kо‘rsatish sohasining yetarli darajada 
rivojlantirilishini taqozo etadi. Mazkur holatlar qishloq xо‘jaligi, shu jumladan, meva-sabzavot yetishtirish va uni 
qayta ishlashning iqtisodiy mahsuldorligi va samaradorligini oshirishda asosiy mezonlardan biridir. 

Darhaqiqat, qishloq xо‘jaligi iqtisodiyotning muhim sohasi bо‘lib, ayniqsa, jahon moliyaviy-iqtisodiy inqirozi 
avj olib borayotgan hozirgi davrda qishloq xо‘jaligi mahsulotlarini ishlab chiqarishning ahamiyati yanada oshib 
bormoqda. 2018-yilda qishloq xо‘jaligi mahsulotlarining yalpi ichki mahsulotdagi ulushi 27,8 % ni tashkil etdi 
va 2001-yildagiga (30%) nisbatan  deyarli 12,0% ga kamaydi. Buning sababi О‘zbekiston iqtisodiyotining 
industrlashib, qayta ishlash sohalarining rivojlanib borayotganligi bilan bog‘liqdir. Buni asosiy kapitalga 
kiritilayotgan investitsiyalarda sohaning ulushi 2001-yildagi 5,5% lik darajadan 2010-yilda 3,5 % ga qadar 
pasayganidan ham kо‘rish mumkin. Qishloq xо‘jaligida bandlar sonining 2001-yildagi 33,4 % dan 2018-yildagi 
26,8 % ga qadar pasayganligini ijobiy baholash mumkin. 

Qishloq xо‘jaligidagi asosiy ishlab chiqarish fondlarining tarkibida bino-inshootlar (30,3 %), mashina va 
uskunalar (25,2%), ishchi chorvalar (24,8 %) ulushi ancha katta, transport vositalari esa atigi 7,0 % ni tashkil 
etadi1. 2018 yilda qishloq xо‘jaligiga kiritilgan asosiy investitsiyalarni moliyalashtirish manbalari bо‘yicha tahlil 
qilish shuni kо‘rsatdiki, asosiy hissa respublika byudjetidan ajratilgan mablag‘larga (32,9%),  bank kreditlari va 
qarz mablag‘lariga (27,7%), korxona va aholining о‘z mablag‘lariga (19,5 %) tо‘g‘ri kelmoqda. Xorijiy investitsiya 
va kreditlar esa ancha qisqarib, 8,9% ni tashkil etmoqda. Bu alohida hududlarning moliyaviy mustaqilligini 
oshirish bо‘yicha olib borilayotgan tadbirlar bilan bog‘liq bо‘lib, 2018-yilda butun iqtisodiyotga investitsiyalar 
tarkibida respublika byudjetining hissasi 5,6 % ni, korxona va aholi mablag‘lari esa 49,0 % ni tashkil etgan.

1	  Ўзб.Рес.Давлат стат.қўмитаси ва Фарғона вилоят статистика бошқармаси маълумотлари асосида ҳисобланди. 

M A V Z U G A  O I D  A D A B I Y O T L A R  S H A R H I 
Sh.Toshpulatov[1] oʻz ilmiy ishida qishloq xo‘jaligi sohasida investitsiya jalb etishdagi muammolarni tizimli 

yoritadi. Xususan, kapital qo‘yilmalarning samaradorligini oshirish, innovatsion texnologiyalarni moliyalashtirish 
va infratuzilmaviy loyihalarni qo‘llab-quvvatlash mexanizmlariga alohida urg‘u berilgan. Qishloq xo‘jaligida 
investitsion salohiyatni oshirish uchun institutsional muhit va davlat-xususiy sheriklik asosida yondashuv 
zarurligi asoslab beriladi.

A.Karimov[2] o‘z tadqiqotida investitsion loyihalarni iqtisodiy baholashda qo‘llaniladigan zamonaviy 
metodik yondashuvlarni sharhlaydi. Tahlilda sof hozirgi qiymat (NPV), ichki daromadlilik normasi (IRR) kabi 
ko‘rsatkichlar asosida loyiha samaradorligini aniqlash yo‘llari bayon qilinadi. Muallif fikricha, loyihalarning 
iqtisodiy mohiyatini chuqur anglash, risklar va imkoniyatlar nisbatini baholash orqali qishloq xo‘jaligi sektorida 
barqaror o‘sishga erishish mumkin.

M.Ergashev[3] oʻz maqolasida xorijiy investitsiyalarni jalb qilish orqali qishloq xo‘jaligi infratuzilmasini 
modernizatsiya qilish imkoniyatlarini tahlil qiladi. U xalqaro tajribaga tayanib, investorlar uchun qulay muhit 
yaratish, soliqqa oid imtiyozlar va huquqiy kafolatlar mexanizmini o‘rganadi. Qishloq xo‘jaligi mahsulotlarini 
qayta ishlashga yo‘naltirilgan loyihalar iqtisodiyotning real sektorini mustahkamlashda muhim vosita sifatida 
baholanadi.

B.Eshmatov[4] agroinvestitsiyalarning makroiqtisodiy ta’sirini o‘rganib, qishloq xo‘jaligida moliyaviy oqimlarni 
samarali boshqarish tamoyillarini yoritadi. Muallif loyihalar asosida yaratiladigan qiymat zanjiri, ish o‘rinlari 
va eksport salohiyatining oshishi kabi ko‘rsatkichlarga urg‘u beradi. Tahlillar ko‘rsatishicha, raqobatbardosh 
agroloyihalar iqtisodiy barqarorlikka xizmat qiladi va qishloq hududlarida ijtimoiy o‘sishni ta’minlaydi.

I.Rasulov[5] maqolasida O‘zbekistonning qishloq xo‘jaligida olib borilayotgan investitsiyaviy siyosatga 
iqtisodiy nuqtayi nazardan baho beradi. Rasulov davlat tomonidan amalga oshirilayotgan islohotlar, kredit-
moliya qo‘llab-quvvatlovi, infratuzilmaviy loyihalarga yo‘naltirilayotgan sarmoya oqimlarining o‘sishini 
tahlil qilgan. Shuningdek, maqolada agroinvestitsiyalarning resurslardan foydalanish samaradorligi, yangi 
texnologiyalar joriy etishdagi roli va hududiy farqlanishlar doirasida o‘zgarish tendensiyalari yoritiladi. Tahlil 
natijalari investitsion faoliyatni yanada takomillashtirish bo‘yicha amaliy tavsiyalar bilan boyitilgan.

T A D Q I Q O T  M E T O D O L O G I YA S I 
Ushbu tadqiqot ishlarini amalga oshirishda ilmiy tadqiqot metodologiyasida keng qo‘llaniladigan usullardan 

foydalanildi. Ilmiy tahlil jarayonida ana shu ilmiy tadqiqot usullaridan, xususan, kuzatish, umumlashtirish, 
guruhlash, taqqoslash, tahlil qilishda esa sintez va tahlil usullaridan keng foydalanildi.

T A H L I L  V A  N A T I J A L A R 
Xalqaro tiklanish va taraqqiyot banki (XTTB) ishtirokida amalga oshirilayotgan “О‘zbekiston Respublikasida 

meva-sabzavotchilik tarmog‘ini rivojlantirish” loyihasi ishlab chiqilgan. Loyihaning umumiy qiymati 989,12 
mln. AQSH dollariga teng bо‘lib, shu jumladan: XTTB ulushi - 650,00 mln. AQSH dollari (65,7 %) О‘zbekiston 
Respublikasi ulushi - 183,93 mln. AQSH dollari (18,6 %) Benifitsiarlar ulushi - 155,19 mln. AQSH dollari (15,7 
%)  Loyihani amalga oshirish muddati 2015—2023-yillarga mо‘ljallangan.

Loyihani amalga oshirish xududi Qoraqalpog‘iston Respublikasi va respublikamizning barcha viloyatlari. 
Loyihaning asosiy maqsadi meva-sabzavotchilik tarmog‘i hosildorligini va rentabelligini oshirish, seleksiya, 
urug‘chilik va о‘simliklarni himoya qilish sohasidagi ilmiy-tekshirish institutlari salohiyatini modernizatsiya qilish, 
mahsulot sifati bо‘yicha xalqaro standartlarni joriy etishdan iborat. Loyiha 3 komponentdan iborat:

 • 1-komponent. “Qishloq xо‘jaligiga texnik yordam kо‘rsatish”. 
• 2-komponent. “Qishloq xо‘jaligini moliyalashtirish.” 
• 3-komponent. “Loyihani boshqarish” 
 1-komponent. “Qishloq xо‘jaligiga texnik yordam kо‘rsatish”. Ushbu komponent doirasida XTTB kredit 

mablag‘lari hisobiga О‘zbekiston standartlashtirish, metrologiya va sertifikatlashtirish agentligi (“О‘zstandart” 
agentligi) salohiyatini mustahkamlash va modernizatsiya qilish tadbirlarini amalga oshirish uchun ajratilgan:

 • Standartlashtirish, metrologiya va sertifikatlashtirish ilmiy-tadqiqot institutiga iste’mol va qishloq xо‘jalik 
mahsulotlarini sinashga mо‘ljallangan laboratoriya tashkil etish va zamonaviy uskunalar bilan jihozlash, binosini 
qayta ta’mirlash va mutaxassislar malakalarini oshirish;

 • Respublika sinov va sertifikatlashtirish markazi davlat korxonasi hamda 8ta hududiy (Andijon, Buxoro, 
Kashkadaryo, Navoiy, Samarqand, Farg‘ona, Xorazm viloyatlari va Chirchiq shahri) sinov va sertifikatlashtirish 
markazlarini yangi zamonaviy laboratoriya uskunalari bilan jihozlash va mutahassislar malakalarini oshirish 
belgilangan. Shuningdek, ushbu komponent doirasida ilmiy tekshirish institutlari salohiyatini oshirish maqsadida 
Yevropa Ittifoqining 19,5 mln. Yevro miqdoridagi grant mablag‘lari О‘zbekiston Respublikasi va XTTB о‘rtasida 

2018-yilning 7-sentyabrda imzolagan Grant bitimi asosida jalb etilgan. Grant doirasida kuyidagi ishlar amalga 
oshirilishi rejalashtirilgan.

 • Akademik M.Mirzayev nomidagi bog‘dorchilik, uzumchilik va vinochilik ilmiy tadqiqot instituti, Sabzavot, 
poliz ekinlari va kartoshkachilik ilmiy tadqiqot instituti, О‘simliklarni himoya qilish ilmiy tadqiqot instituti, 
«О‘zboshdavkarantin» huzuridagi karantin ilmiy markazlarining laboratoriyalarini modernizatsiyalash va texnik 
qayta jihozlash;

 • Zamonaviy usullar va texnologiyalar yordamida meva-sabzavot mahsulotlarini ishlab chiqish, saqlash, 
saralash va qadoqlash bо‘yicha kо‘rgazma maydonlari tashkil qilish rejalashtirilgan. Komponent doirasidagi 
dastlabki tadbirlarni amalga oshirish uchun texnik vazifalar 2018-yil IV-choragida ishlab chiqildi va Jahon banki 
bilan kelishildi, tender savdolari olib borilmoqda. Ushbu komponent doirasidagi asosiy tadbirlar 2019—2020-
yillar mobaynida amalga oshirilishi rejalashtirilgan. 

 2-komponent. “Qishloq xо‘jaligini moliyalashtirish.” Ushbu komponent doirasida loyiha tashabbuskorlariga 
quyidagi maqsadlar uchun imtiyozli kreditlar ajratish kо‘zda tutilgan: 

• Fermer va dehqon xо‘jaliklariga intensiv bog‘lar, sabzavot va poliz mahsulotlari yetishtirish uchun 
hosildorligi yuqori bо‘lgan intensiv kо‘chatlar va urug‘lar sotib olish; 

• Tomchilatib sug‘orish tizimini joriy qilish, intensiv bog‘lar uchun talab qilinadigan aksessuarlar va uskunalar 
xarid qilish (shpaler, sim, setka va b.); 

• Eski tokzorlarni yangilash va yangi tokzorlar barpo etish;
 • Meva-sabzavot mahsulotlarini saqlash uchun sovuqxonalar va muzlatkichlar, qayta ishlash, saralash va 

qadoqlash texnologiyalari, ichki va tashqi bozorlarga sotish uchun talab qilinadigan aylanma mablag‘lar; 
• Meva-sabzavot mahsulotlarini qayta ishlash uchun mini-texnika va texnologiyalarni xarid qilish; 
• Turli о‘simliklarni (jumladan, qizilmiya, za’faron, lakritsa, qandaklar va boshqa dorivor о‘simliklar) 

yetishtirish va qayta ishlash;
 • Sabzavot mahsulotlari yetishtirish uchun issiqxonalar va bog‘lar tashkil etish uchun kо‘chatxonalar barpo 

etish va boshqalar. 
Loyiha boshidan 2019-yilning 1-yanvar holatiga kо‘ra 404,29 mln. AQSH dollarlik 586 sub-loyihalar, 

jumladan: 
• 243 065 tonna meva–sabzavot mahsulotlarini qayta ishlash bо‘yicha – 61 ta sub-loyiha; 
• 497 gektar maydonda zamonaviy issiqxona barpo etish bо‘yicha – 264 ta ub-loyiha; 
• 194 096 tonnalik muzlatgichli omborxona qurilishi bо‘yicha -188 ta sub-loyiha; 
• 5 656 gektar maydonda intensiv bog‘dorchilikni rivojlantirish yо‘nalishi bо‘yicha – 41 ta subloyiha; 
• tara-qadoqlash va boshqa yо‘nalishlar uchun – 32 ta loyiha moliyalashtirilgan. Ushbu sub-loyihalar 

doirasida 11 966 yangi ishchi о‘rni yaratilgan.
Albatta kо‘zlangan maqsadga erishish uchun, fikrimizcha, bir qator vazifalarni belgilab olish va ularni 

amalga oshirish maqsadga muvofiqdir. Jumladan:
 - qishloq xо‘jaligi mahsulotlariga talab shakllanishi omillarini chuqur о‘rganish;
 - qishloq xо‘jaligi mahsulotlarini qayta ishlashni takomillashtirish; -qishloq xо‘jaligi mahsulotlarini eksport 

qilish borasida belgilangan chora-tadbirlarni takomillashtirish va yuzaga keladigan ayrim tо‘siqlarga barham 
berish;

 - qishloq xо‘jaligi mahsulotlarining raqobatbardoshligini oshirish uchun yо‘naltirilgan investitsiyalar hajmini 
oshirish;

 - respublika va uning xududlarida qishloq xо‘jaligi mahsulotlarini ishlab chiqarishni yanada rivojlantirish, 
assortimentini kengaytirish va eksport hajmini oshirish uchun xorijiy investitsiyalarni jalb etish yо‘llarini ishlab 
chiqish.

 Umuman, mamlakatda ishlab chiqarilayotgan qishloq xо‘jaligi mahsulotlariga о‘sib borayotgan ichki va 
tashqi talabni qondirish uchun, bizningcha, avvalambor, jahon bozori standarti talablariga javob beradigan, 
xorijiy ishlab chiqaruvchi va ta’minotchilar bilan hamkorlikni yо‘lga qо‘ygan holda kuchli raqobatga bardosh 
bera oladigan yuqori sifatli mahsulot ishlab chiqarishni yо‘lga qо‘yish nafaqat mahsulot ishlab chiqarib 
iqtisodiyotimizni rivojlantirishga, balki jahon hamjamiyati iqtisodiyotiga integratsiyalashuvini ta’minlaydi. Bu esa 
albatta, qishloq xо‘jaligi iqtisodiyotiga investitsiyalarni kiritish bilan yangi texnika va texnologiyalarni joriy qilish 
asosida hal etiladi.

X U L O S A  V A  T A K L I F L A R
Qishloq xo‘jaligi sohasida amalga oshirilayotgan investitsion loyihalar nafaqat ishlab chiqarish 

samaradorligini oshirish, balki oziq-ovqat xavfsizligini ta’minlash, zamonaviy texnologiyalarni joriy etish 
va ekologik muvozanatni saqlashga ham xizmat qilmoqda. O‘zbekiston tajribasida investitsiyalar orqali 
tomorqa xo‘jaliklarini modernizatsiya qilish, sug‘orish tizimlarini avtomatlashtirish va fermer xo‘jaliklarining 

moliyaviy barqarorligini oshirish bo‘yicha ijobiy natijalar kuzatilmoqda. Shu bilan birga, xalqaro tajribalar shuni 
ko‘rsatmoqdaki, investitsion loyihalar strategik rejalashtirilganida, ularning iqtisodiy samaradorligi ancha yuqori 
bo‘ladi.

Mazkur tadqiqot asosida quyidagi takliflar ilgari surishimiz mumkin:
Hududiy investitsiya strategiyalarini ishlab chiqish zarur, bu orqali har bir hududning iqlimiy va agrar 

xususiyatlaridan samarali foydalaniladi.
Davlat-xususiy sheriklik mexanizmlarini kuchaytirish orqali innovatsion texnologiyalarni joriy etish va 

moliyaviy xavflarni kamaytirish mumkin.
Investitsiyalarning monitoring va baholash tizimini takomillashtirish lozim, bu orqali loyihalarning real 

samaradorligini aniqlash va ularga tuzatishlar kiritish imkoniyati yaratiladi.

